
INSTITUTA  

CONGREGATIONIS ORATORII  

S.MARIAE IN VALICELLA DE URBE 

 

Oratorii Congregatio a S. Philippo Nerio moribus potius erudita, quam legibus astricta, nullam ad Religiosorum 

hominum consuetudinem propriam sibi regulam habuit, ad quam consultationes dirigeret rerum gerendarum. Ete-

nim Pater optimus omnium consilia pro cujusque ingenio solitus paterno moderari affectu, satis habuit ad pietatem 

simul inflammatos in ipso rerum humanarum despicientia Christi amore ferventiores videre suos, et quae diuturna 

experientia ad probitatem assequendam, Deumque promerendum eis placere noverat, et in dies prodesse, tanquam 

a Domini spiritu probare et confirmare. Et hanc viam merito saecularibus Presbyteris ille monstravit, licet a 

Religiosorum institutis distantem, qui Congregationem non se auctore, sed Deo Optimo Maximo duce ac perfectore 

institutam saepe dicebat. Ea igitur, quae vel ipse hac ratione condenda curavit, vel ab ejus institutione inter 

Congregationis nostrae homines consuetudine recepta ac deinceps perpetuo servata, ut breviter cognosci possint, 

summatim collecta sunt.  

De Oratorio, et Oratione.  

De Ecclesia, et Divinis Officiis.  

De salutari familiarium sermonum usu.  

De statu Congregationis Oratorii perpetuo.  

De Praepositi, et quatuor Presbyterorum Deputatorum electione, et munere.  

De amittendis in Congregatione et ejiciendis.  

De Tyronum institutione.  

De praecipuis nostrorum observationibus.  

De vestitu, et consuetudine familiari.  

De triclinio, et communi mensa.  

 

CAPUT I 

DE ORATORIO ET ORATIONE 

1. Vere locum orationi destinatum Oratorium dicimus.  

2. Nam familiaris in ipso nata divini Verbi tractatio, post haec tractanda, jam adulta, et in Ecclesiam nostram 

translata, nomen minus accomodate retinuit Oratorii, in quo scilicet tam exteri, quam nostri quotidie vesperi post 

orationem, quam dicimus mentalem, consuetas Litanias recitant, aut singulis ter hebdomadis, quae est voluntaria 

corporis castigatio, supplicio flagellorum sese afficiunt.  

3. Festis item diebus a Kalendis Novembris usque ad sanctam Christi Domini Resurrectionem, non modo 

supplicationibus, sed etiam familiari cohortatione et musico concentu excitantur ad Coelestia contemplanda.  

4. A Resurrectione vicissim Dominica usque ad Kalendas Novembris, post officium vespertinum in Ecclesia a 

nostris decantatum, et auditum sermonem, in suburbanum quempiam locum, vel (si per calores aestivos non liceat) 

in templum aliquod ad has rerum divinarum tractationes intra Urbem convenire solent.  

5. Singulis praeterea diebus Dominicis, nisi nostro sit in templo concionandum, mane lectis Litaniis et sermone 

concionandum, mane lectis Litaniis et sermone opportuno de documentis praesertim evangelicis familiariter 



habito, declarantur ex exteris, qui septem primarias Urbis Ecclesias, ac tres domos infirmorum publicas hospitales 

infra hebdomadam aliquando visitent. 

6. Harum omnium cura rerum Praefectum attingit Oratorii, e nostris constitutum Sacerdotibus, vel adjutorem; ut 

alteruter his ritibus praesit, salutisque confluentium consulat externorum, quibus etiam praesenti ope pietatis offi-

cia, in valetudinariis erga aegrotos festis diebus proponat exercenda. Ex exteris item fratibus idoneos ad certa 

Oratorii munia deligat, et in primis Rectorem, caveatque ne ulla ex parte Constitutioni derogetur, quam Congre-

gatio his verbis expressam voluit.  

7. Praefectus Oratorii nostri nullo modo permittat exteris Officialibus in eo constitutis, ut in aliquid se rerum aut 

negotiorum ingerant, ad ipsum locum, vel institutum quoquo modo pertinentium, quod ipse non eis praescripserit: 

nullum enim hujusmodi jus, aut potestam habere possunt. Ne quid praeterea innovetur, ibi hactenus observatum, 

de rebus praesertim gravibus ad Oratorium spectantibus quibuscumque Praepositum Congregationis nostrae 

consulat, penes quem rerum Oratorii, et Congregationis eadem est gubernatio.  

8. Haec satis, ut appareat qua via sint externi frequentiores in Oratorio ad contemplationem, et amorem 

divinorum promovendi. Nostris autem ejusmodi instituto magis deditis, id etiam maxime adhibendum, quod a 

Sancto Philippo Patres edocti ad hunc modum constituerunt.  

9. Horas suas quilibet habeat meditationibus praestitutas, in quibus maiores quotidie progressus faciat, Deum 

coelestiaque amando, et appetendo; quod Superiores pro sua charitate, ac prudentia saepius unumquemque ad-

monere, et qui hujusmodi studiorum fructus constet, animadvertere debebunt.  

10. Habent igitur, quae orationi et meditationi seponant stata tempora, et praeter hortatorem Praepositum, quem 

audiant, etiam Sacerdotem sacris familiae nostrae confessionibus audiendis Praefectum, qui pro sua quemque pru-

dentia ad haec divina studia vel segniorem incitare solet, vel nimis incitato, cum fuerit consentaneum, moderari.  

11. Caeterum ob alias plurimas occupationes sibi proximisque salutares, aliud nullum mane vel die orandi 

tempus, ac spatium sibi praefinitum capiunt, et consignatum, quam quod arbitratu quisque suo ejusmodi medita-

tionibus, et sacris precibus pie, sancteque dederit. Ad vesperum autem, sicuti dictum est, in Oratorium publicum 

externis etiam quibusque viris patens, et expositum ad orationem, unde nomen accepit, seduli convenire debent.  

12. Sed de omni orationis, et flagellorum in Oratorio ritu, et consuetudine, deque piis externorum officiis, infra 

post alias constitutiones, in hujus capitis appendice agendum est.  

 

CAPUT II 

DE ECCLESIA ET DIVINIS OFFICIIS 

13. Congregationis nostrae Sacerdotes, utpote divinorum administri, in Ecclesia, festis praesertim diebus, 

frequentes adsunt. Alii confluentibus divina Mysteria praebent, alii ad sacras confessiones audiendas intenti, a pri-

ma luce ad horam usque prandii, e subsellis suis, non nisi necessitate impulsi recedunt.  

14. Sacrum omnes quotidie peragunt et caeteri inserviunt, potissimum clerici, qui cum res ipsa sacra solemniori 

ritu et musico concentu celebranda est, bene mane descendentes in Sacrarium, Sacerdotes pia diligentia sacris ves-

tibus ornant, et solemni sacrificio praesentes, ac diversa munera obeuntes ab ipsa Sacrorum custodia, aut Ecclesia, 

dum datur divinis opera, nunquam recedunt. De rebus autem ad Ecclesiam spectantibus haec sunt nostris proposita 

decreta.  

15. In Ecclesia nostra nullae erunt statuae vita functorum, sive ex marmore, sive aere, sive gypso, aut alia materia.  

16. Diebus Festis semper solemni apparatu, tam Missa, quam Vesperae celebrabuntur. Erunt etiam Vesperae 

solemnes in Vigiliis Corporis Christi, Nativitatis Beatae Mariae Virginis, et Consecrationis Ecclesiae nostrae ad x. 

Kal. Junii, cujus octavae redditur officium, et infra eam gratissima nobis recurrit memoria dormitionis Sancti 

Philippi Patris nostri, ad VII scilicet Kalend. Junias. Praeterea intra octavam Corporis Christi Vesperas quotidie 

decantamus.  

17. Singulis similiter annis IV. Kal. Februarii dies Festus Sanctis Papiae, et Mauro Martyribus solemni apparatu 

celebratur, et mane ejus diei res sacra Diacono, et Subdiacono ministris peragitur. Vesperae in Vigilia, et ipso die 

festo musico concentu decantantur. Porro in vigilia etiam matutinae laudes ante coenam, coram sacris eorum 

Reliquiis a Sacerdotibus et Clericis nostris una recitantur, ut debitus honor Patronis Ecclesiae, et Congregationis 

exhibeatur.  



18. In translatione vero, quae contingit III. Idus Februarii idem servatur; Missa tamen, et Vesperae solemniter non 

decantantur.  

Dies etiam Festus S. Gregorii Papae Congregationis, et Ecclesiae nostrae Patroni, IV. Idus Martii est nobis, tam in 

primis Vesperis, quam in Missa admodum solemnis.  

Alios item Sanctos, quorum sacris Reliquiis, vel insignioribus aucti sumus, Ecclesiasticis officiis singulariter 

veneramur. Nam:  

IV. Nonas Maii Nereum, Achilleum, et Domitillam Martyres, duplici;  

VII. Non. Julii Patermuthium, Copretem et Alexandrum Martyres, quibus dicatum est Altare, semiduplici ;  

VI. Kal. Augusti Pantaleonem Martyrem, semiduplici;  

XI. Kalendas Novembris Ursulam, et Socias Virgines, et Martyres, semiduplici;  

XIX. Kalendas Jan. Spiridionem Episc., et Confessorem, semiduplici similiter prosequimur.  

19. Quamvis vero nostri Ecclesiasticis officiis, Vesperis dierum Festorum exceptis, Ecclesiam non frequentent: 

cum tamen habetur aliqua singularis celebritas anniversaria, ut die festo Purificationis Beatae Mariae Virginis ad 

candelas, in capite jejunii ad Cineres, Dominica Palmarum ad Olivas, consuetis Majoris Hebdomadae diebus ad 

matutinas, Missam, aliasque solemnes ejus temporis ceremonias. Die insuper Festo Omnium Sanctorum ad 

Vesperas, praeter consuetas, etiam Defunctorum, item ad matutinas, sicut mane ad Missam. Nocte tandem Nativit. 

D. N. Jesu Christi ad matutinas, et Missam in Chorum Ecclesiae convenire solent.  

20. Sed jam ab hisce Feriis veniamus ad funera.  

Cum enim aliquis e nostra Congregatione e vita decesserit, singuli Sacerdotes tres Missas celebrabunt pro vita 

functo: qui vero Sacerdotes non fuerint, novem coronas recitabunt. In loco vero, ubi defuncti corpus fuerit praesens, 

recitabitur officium defunctorum: si mane fuerit, celebrabitur Missa solemnis, sin minus sequenti die Diacono, et 

Subdiacono ministris, sex candelis accensis in Altari et quatuor facibus juxta corpus. Absoluto autem officio duae 

ex illis remaneant usque ad sepulturam. Quod si absens obierit, privatim recitabitur a Sacerdotibus nocturnum 

officium Defunctorum: Missa vero solemnis, ut supra. Singulis item annis infra octavam Omnium Sanctorum 

celebrabitur Missa solemnis pro defunctis nostrae Congregationis.  

21. Sine consensu Praepositi et Deputatorum res sacra non celebrabitur solemni apparatu pro vita functis exteris, 

videlicet Diacono, et Subdiacono ministris; nec id ipsi facile concedent nisi mortuus Praelatus extiterit, aut eximiae 

dignitatis, et honoris inter Laicos, aut certe valde benemeritus de nostra Congregatione.  

22. Nullum recipietur a Congregatione nostra legatum de re sacra perpetuo peragenda, nisi forte iustissima causa 

intercedat, et ex consensu Patrum expleti decennii.  

23. Quae autem hoc in loco de sacris confessionibus videntur ponenda, haec habemus. Singulis diebus ferialibus 

aliquis ex Sacerdotibus ad hoc muneris delectis morari debet in Ecclesia ad confessiones audiendas: Feria vero 

quarta, et sexta, mane usque ad horam prandii omnes, et festis pariter diebus omnes excubare.  

24. Nemo tamen eorum admittitur ad audiendas confessiones sine patrum consensu, qui exegerint decennium in 

nostra Congregatione.  



CAPUT III 

DE SALUTARI FAMILIARIUM SERMONUM USU,  

TAM IN ECCLESIA, QUAM IN ORATORIO 

25. In Ecclesia nostra, die Sabbato ad vacandum excepto, quatuor quotidie, nisi etiam dies festi sint, cum aliquis 

tantum unus sermocinari solet e sacerdotibus nostris, qui fuerint ad hoc oneris munerisque delecti, ordinata suc-

cessione, verba ad vulgi praesertim captum accomodantes, et ad nullam prorsus pompam, vel vanum populi 

applausum declinantes, genere dicendi vere fructuoso, audientium animos pascunt; Sanctorum praesertim exemp-

lis, ac probatis historiis sermonem confirmantes. Vitandae enim sunt eis quaestiones difficiles, dogmatum tractatus, 

et quaecumque scholas decent magis quam Oratorium.  

26. Est autem ejus consuetudinis, qui provide negotium id curet, stato tempore, ad Ecclesiam descendere, et inter 

alia, quae paranda sunt, horologium arenarium juxta sedem sermocinantium ponere, et librum aliquem de salu-

taribus scriptum praeceptis, aut de Sanctorum dictis, et factis, ubi octo aut decem Auditores praesentes viderit, 

lectitare; cum vero quindecim, vel ut summum viginti, aere campano hora consueta signum dare, quo ille quidem 

audito, cui primo dicendum est, ad locum festinat, et postquam legentem paulisper audierit, ligneam sedem sex, 

vel octo circiter graduum ascensu sublimen conscendit, arenarium horologium juxta positum inverti, quod semi-

horae spatium praefiniat, et nullo usus prooemio, ab argumento praesertim, quod in libro lectum est, sermonem 

orditur. In medio ejus sermone surgit custos ad signum eadem grandiori campana iterum dandum, quo habito alter 

dicturus secundo loco huc properat, et tantisper expectat, dum primus finem dicendi fecerit. Eodem penitus modo 

secundo succedit tertius, et tertio quartus. Nec horum cuiquam amplius hora dimidia datur, nec horologio solum, 

sed tintinnabulo, cum opus est, ad finiendum admonentur.  

27. Sermonibus absolutis sacer concentu musico canitur hymnus, quo expleto is, qui dixit ultimus ad orationem 

Dominicam et Angelicam Salutationem ter secreto recitandam invitat, et concio dimittitur.  

28. At Domicis, caeterisque diebus festis eorum unus, quibus ad dicendum sunt ejusmodi dies consignati, in 

Ecclesia post vespertinum officium decantatum sermonem habet, cui semihoram aliquantulum praeterire, non ta-

men certas jam enarratas dicendi leges, liberum esse debet.  

29. Eisdem diebus a Kal. Novembris, usque ad celeberrimum Christi Domini Resurrectionis diem, sicut etiam 

Dominicis, mane toto anno ab aliquo ex nostris sermo in Oratorio habendus est: sed hac de re alias. Nunc satis est 

referre nostras Constitutiones huc pertinentes.  

30. Ad sermonem habendum in Oratorio nullus admittetur ex nostris absque consensu Patrum, qui decennium 

expleverint in Congregatione.  

31. Ex exteris vero nullus invitandus ad concionem habendam in Oratorio, vel Ecclesia, nisi ex Praepositi, et 

quatuor Deputatorum consensu. 

 

CAPUT IV  

DE STATU CONGREGATIONIS ORATORII PERPETUO 

32. Nunc statum, et formam Congregationis nostrae penitus immutabilem in promptu ponimus duobus decretis 

expressam.  

33. Horum primum his verbis sancitum est. Cum nostra Congregatio solo charitatis mutuae nexu, neque ullis 

astricta votorum, juramenti, aut promissionis hujusmodi vinculis, olim per S. Patrem Philippum Nerium fuerit 

divina inspiratione instituta, atque haec fuerit ejus, et omnium Congregationis Patrum mens semper unanimis, ac 

sit, ut ita perseveret, decretum est, si quando aliqui ex nostris putaverint ab hoc statu recedendum, et alligare Patres, 

fratresque ullis votorum, jurisjurandi aut promissionis vinculis, etiam si isti majorem partem conficiant, ut sit ipsis 

quidem liberum, quam velint ingredi Religionem, sed altera pars quamvis numero longe impar habeat omnia bona 

Congregationis quocumque loco posita, quamdiu perseveraverit in hoc statu, nec alteri quicquam dare, vel 

acquisitum, vel acquirendum teneatur; sic enim conservabitur in Ecclesia Dei circumdata varietate.  

34. Hactenus decreti verba; ut inde etiam appareat Parentem optimum in Christo nostrum adduci non potuisse, 

ut suos alia via filios duceret, qui pro Christiana charitate Religiosos homines, tam religiose coluit, et pro singulari 

prudentia sanctissima tot ordinum instituta votorum vinculis religare se volentibus eo tempore ad omnem 

Christianae disciplinae praestantiam satis esse novit.  



35. Alterum decretum est. Ne quis praetextu ampliandae Congregationis, eam dissipet, atque ut confusio vitetur, 

quam multitudo parere solet, arctiusque inter se, qui sunt e Congregatione, amoris vinculo colligentur, quem quo-

tidiana consuetudo conciliat, ac mores cujuslibet ipsorum ex hoc cognosci possint, et notorum vultus cuncti 

revereantur, statutum est, ne Congregatio alibi ullum locum recipiat, neque alterius Congregationis regendae sus-

cipiat onus. Si quae vero aliorum locorum Collegia, et Congregationes nostra instituta obtinuerint, et servare 

voluerint, non sint illa quidem nostrae annexa, neque Clerici eorum sint e Congregatione Oratorii Romani. Que-

madmodum esse debet instituti, ut unaquaeque Domus, aut famlia nostrae formam imitata, separatim ab aliis se 

per se regat, et moderetur.  

 

CAPUT V 

DE PRAEPOSITI, ET QUATUOR PRESBYTERORUM  

DEPUTATORUM ELECTIONE, ET MUNERE 

36. Ad Congregationis, rerumque ad ipsam spectantium gubernationem, et curam Praepositus primum eligitur, 

quem etiam Patrem appellamus; deinde quatuor Presbyteri deputantur. De quorum omnium electione, et munere 

sic decernit Congregatio.  

37. Nullus Praepositus eligetur, qui in nostra Congregatione quindecim annos non permanserit, quo temporis 

spatio Deputati, vel Ministri sit functus officio, et qui aetatis suae annum quadragesimum saltem non attigerit.  

Electio Praepositi pertinebit ad omnes Sacerdotes Congregationis, qui exacto decennio fuerint admissi ad jus 

suffragii ferendi.  

38. Laici vero certo sciant, se nihil ad electionem Praepositi, Deputatorum, Praefectorumque juris habere, munia 

assignata ex praescripto dumtaxat obituri.  

39. Tam Praepositus, quam Deputati, et caeteri Officiales eligi possunt etiam absentes.  

40. Praeesse debet in electione, absentiaque Praepositi, quasi Superior, qui primum e Sacerdotibus nostris tenet 

post Praepositum in Congregatione locum.  

41. Fiet autem Praepositi electio hoc modo. Qui erit a secretis singulis electoribus schedulas dabit, in quibus 

scriptum, vel typis impressum sit, nomen eligendorum, ut illas in vas conjiciant, videntibus duobus ad id muneris 

deputandis. Eductus autem iisdem duobus cernentibus a Secretario clara voce legetur, et electus erit Praepositus, 

in cujus electionem convenerint Electores medietate plures. Hunc sane modum eligendi, donec consentiant, decies 

repetere possunt; post decimum vero scrutinium, si nec dum in unum pars major media conspiraverit, 

compromissum fiat, ut scilicet quinque solum ex electoribus Praepositum e duobus tantummodo deligant, in quos 

plura suffragia ex quacumque disquisitione hactenus collecta concurrerint. Quod exemplo declaratur: Si enim duo, 

vel plures octavum sibi numerum in sufragiis obtinuerint, vel unus, aut plures octavum, alii vero septimum, tunc 

caeteris omnibus rejectis, horum tantum delectus electoribus habendus est. Ipsi autem Electores quinque 

compromisarii, quibus scilicet datum est arbitrium eligendi Praepositum, in ipsa tunc simul Congregatione ita sunt 

deputandi, ut singuli ad eam electionis potestam plures sibi suffragantes habeant (non enim plura medietate 

suffragia in ipsis deligendis requiruntur) et ex illis constituantur, qui non fuerint inter primos eligendos numerati. 

His enim duobus, eo tempore, nulla hujusmodi electionem relinquitur facultas; sed activa simul, ut dicitur, et 

passiva voce privantur. Si quando tamen schedulis eductis compromissarii pares extiterint, electus habeatur, qui 

debito in Congregatione sibi loco aliis pariter concurrentibus praestat.  

42. Tres annos duret Praepositi munus, et confirmari possit tertio quoque anno Congregationis arbitrio.  

43. Ad eandem mensam una cum caeteris accedet et assidebit, nisi impediat invaletudo. Nihil singulare habeat 

in Ecclesia, mensa, cubiculo, domi, forisve praeter locum primarium, et laicum ex nostris a Deputatis assignandum, 

qui omnem in ejus obsequium conferat operam.  

44. Circa rem familiarem, et bona Congregationis, administratione utatur accurata, praestetque nostris ad victum, 

et vestitum necessaria.  

45. At vero pauperibus, aut aliis, qui non sunt ex nostra Congregatione, quolibet mense nummi aurei summam 

poterit elargiri. In majori quidem summa, quotiescumque ejusmodi largitionum se dederit occasio, quatuor Depu-

tatorum requiret consensum: cum vero decem nummos aureos excedere contingerit, totius Congregationis. Idem 

in aliis cujuslibet completi operis, aut negotii servet impensis extraordinariis, et in victum aut quotidianum familiae 

nostrae usum nihil attinentibus.  



46. Totius Congregationis gubernandae, omniumque curandorum, quae ad eam spectent, prima potestas sit 

penes Praepositum.  

Ad ipsum enim solum pertinebit Congregationem, cum opus fuerit, convocare, tractanda proponere, rite 

constituta perficienda curare, exigere quoque rationem actorum vel agendorum a singulis nostrorum, quibus est 

aliquod munus vel onus quomodolibet ubique locorum mandatum, et videre ut singula recte expediantur.  

47. Convocabit ad hoc congregationem quatuor Deputatorum saltem qualibet hebdomada, sine quorum consensu 

nihil aget, quod spectet ad universalem gubernationem domus et eligendos aut amovendos officiales.  

48. A Praeposito enim et quatuor Deputatis caeteri officiales et ministri, triennium duraturi, eligentur, excepto 

Confessario; ad quem eligendum plures ex electoribus convenire debent in ipsa congregatione proxime post Prae-

positum et Deputatos electos: horum enim nullus ei muneri praeficiendus est.  

49. Domesticis autem officiis Praefecti, quos officiales dicimus, suis nominibus satis noti, sunt qui sequuntur:  

Sacerdos a confessionibus;  

Correctos ex senioribus, qui secreto corripiat errantes;  

Minister, qui rebus domesticis administrandis, Praepositi sententia consulta et explorata, det operam;  

Prefectus sacrarii, cujus paternae curae sacrarii ministerio assignati committuntur, sicut Ministro caeteri laici 

omnes;  

Custos sacrarii;  

Praefectus Oratorii et adjutor;  

Praefectus sermocinantium in Ecclesia;  

Praefectus Caeremoniarum;  

Praefectus musicae;  

Receptores hospitum duo;  

Monitor precum, quas debemus commedatis in mensa Vesperi;  

Tyronum Praefectus;  

Custos depositae pecuniae;  

Negotiorum domesticorum Procurator et adiutores;  

Bibliothecarius et adiutor, qui non permittant e communi Bibliotheca libros extrahi;  

Minister infirmorum et adiutores;  

Praefectus aedificiorum et adiutor;  

Praefecti corrigendi legentium erroribus in mensa duo;  

Aromatariae Praefectus et Aromatarius;  

Pecuniarum Exactor et Dispensator;  

Custos suppellectilium;  

Cellae penariae Custos;  

Cellae vinariae Custos;  

Custos triclinii;  

Ianitores.  

50. Hos praesertim Congregatio singulos huiusmodi constitutione voluit admonitos:  

Nemo munus a Congregatione, seu Praeposito et Deputatis demandatum, recuset, sed omni animi demissione 

suscipiet. Quod si aliqua ex causa sibi recusandum judicabit, postquam ea, quae senserit, debita modestia, semel 

aut iterum exposuerit, nec Praepositus et Deputati approbaverint, iniunctum munus sine ulla amplius excusatione 

accipiet.  

51. De Deputatis autem cum Praeposito eodem tempore eligendis haec habentur.  

Post electionem Praepositi statim eligentur ei quatuor ex presbyteris, qui decennium transegerint in 

Congregatione ex quo sunt admissi ad primam probationem et ius habeant eligendi a tota Congregatione, de 

quorum consensu, ut dictum est, cuncta a Praeposito agentur, quae ad universalem Congregationis gubernationem 

pertinere ipse iudicaverit.  

52. Ab eisdem ergo presbyteris omnibus exacti decennii, eodem modo quo supra, usque ad tertium scrutinium, 

eligentur quatuor Deputati, singuli separatim, in eadem congregtione; post tertium vero scrutinium, nullo facto 

compromisso, duo eligantur, in quos plura fuerint suffragia in illa trina disquisitione collata. Si vero plures pariter 

concurrant eligendi, duo tantum, caeteris reiectis, ad electionem pervenire possunt, illi scilicet, qui aliis de more 

praeire debeant in Congregatione. Exemplum proponimus. Si scrutinio ter peracto, in octavum alter suffragiorum 



numerum pervenerit, alter vero in septimum, hos dicimus duos, caeteris omni suffragio privatis, ad Deputati 

munus per scrutinium provehendos. Quod si plures septimum illum numerum obtineant, ille ex eis scrutinio 

similiter eligendus erit, exclusis aliis, qui debeat eis in Congregatione antecedere; si rursus paria duorum fuerint 

eligendorum suffragia, is similiter habeatur Deputatus, qui ex instituto alterum inter nostros sit solitus anteire.  

53. Unus et quatuor Deputatis trienii praeteriti (tres enim annos durat cujusque munus) aut etiam, si placebit, 

duo confirmentur in tres alios annos, qui post illos confirmari amplius non possint.  

54. Ex deputatis item eligetur aliquis a Secretis ex ipsorum consensu Deputatorum, qui singula decreta a 

congregatione univerali, vel a Praeposito et quatuor Deputatis, in libro ad haec conficiendo notabit, et literas, ad 

quos continget, scribet. Literae autem omnes, quae negotia continent, in alio libro sunt exscribendae.  

55. Deputatorum erit praeterea, cum Praepositus decesserit vel finierit eius munus, seniorem praedictum monere, 

qui eius vice interim fungitur, ut convocet ad electionem Praepositi convocandos; quod si ille negligat, ipsi con-

vocabunt.  

56. Si nemine dissentiente ipsis videbitur cessatio muneris concedenda vel indicenda Praeposito, ob justam 

causam, quatuor e sacerdotibus exacti decennii advocabuntur. Quod si his videbitur, iidem convocent congrega-

tionem, a qua deponatur, et eligatur novus Praepositus, sicut jam supra dictum est; eo modo tamen servato in 

Praeposito deponendo, qui in eiiciendis tenendus est.  

57. Singulis annis mense Ianuario aliquis ex Deputatis cum altero non Deputato rationem omnium expensarum, 

quae toto anno fiunt, singillatim inibit, eamque initam in publica congregatione referet, ut appareant omnibus quae 

superiori anno factae sunt expensae, pateatque singulis contractum ne sit aes alienum, et quota sit summa rei 

familiaris et bonorum omnium nostrae Congregationis.  

 

CAPUT VI 

DE ADMITTENDIS IN CONGREGATIONEM ET EIICIENDIS EX EA 

58. Nostrae Congregationis patres, Beati Philippi Institutoris optimi morem secuti, nonnisi homines probatae 

vitae, maxime idoneos et quasi ad institutum natos, recipi volunt ad suorum numerum aggregandos, etiam ad hunc 

modum factis decretis.  

59. Minores duo de viginti annis ac majores quadragintaquinque ad primam probationem non recipiantur, neque 

ii, quos canones ab ordinibus arcent, nisi in ordine laicorum sint omnino permansuri; non infirmae valetudinis; non 

ii, qui ingressi sint aliquam Religionem; nonnisi bonae apud omnes famae, qui Oratorii nostri frequentes fuerint 

auditores et orationibus interfuerint, et saepius alicui ex nostris sacerdotibus soliti fuerint confiteri et experimentum 

coeperint instituti nostri. In his tamen omnibus, si ita videatur patribus qui decennium expleverint in 

Congregatione, poterit dispensari.  

60. Du ex nostris presbyteris a Congregatione eligentur, qui diligentem adhibeant curam circa eos, qui admittendi 

sunt in Congregationem, ut, vel antequam admittantur, eorum vita et mores omni studio explorentur. Ea propter 

crebra cum illis inibunt colloquia, una cum ipsis versabuntur; nec his contenti, ab illis etiam certiores reddantur, 

qui ejusdem erunt patriae et quibuscum anteacto tempore, quam recipiantur, fuerint versati. Referre autem debent 

duo electi ad congregationem iterum convocandam quaecumque de illis habuerint, si quomodo scire intersit, 

antequam secreto suffragia ferantur.  

61. Praeter duos patres, quos eligendos ad id muneris diximus, alii etiam patres diligenti cura exquirent, quae 

hactenus praefati sumus, et num animo veniant permanendi semper usque ad vitae obitum in Congregatione, non 

alio praetextu, quam ut Deo inserviant, et observent nostrae Congregationis instituta, seu constitutiones, quas 

propterea, antequam recipiantur, legendas patres offerent, quo rem totam maturiori consilio deliberent.  

62. Quomodo autem oporteat admittendos expeditas habere res suas familiares et domesticas, habetur cap. VIII. 

Antequam enim per secreta suffragia admittantur, debent esse expediti ad vivendum nobiscum et habitandum, ne 

sic admissi extra Congregationem degant, praeter tempus dierum aliquot, ut ad summum quindecim.  

63. Admissi ad primam probationem non continuo tyronibus aggregabuntur, sed mensem veluti hospites in 

nostris aedibus morabuntur, ut interim omnia nostra cognoscant ac maturius deliberent, et e contra ipsorum peri-

culum fiat, si prompti sint in omnibus parere, vel in humillimis ac durissimis: si exercitationibus sanctorum 

meditationum et sacramentorum sint a se ipsi devoti; non contentiosi, non pertinaces, non superbi ulla omnino in 

re adversus maiores aut etiam minores.  



64. Si bonum sui specimen dederint, post mensem eorum nomina in libro ad haec destinato notabuntur, et inde 

annus primae probationis incipiet, per quod anni spatium, si fuerint in vitae laudabilis ratione versati, in secunda 

probatione biennium consistent, alioquin dimittentur a Praeposito et Deputatis, quorum est munus ad primam et 

secundam probationem admittere.  

65. Exacto autem triennio, si laudem simili modo probatae vitae habuerint in convictu, ut esse possint e 

Congregatione nominatim decernendum est. Aggregabuntur ergo per secreta suffragia, poteruntque deinceps ad 

omnia ministeria, excepto Praepositi et Deputati munere, eligi.  

66. Ius autem ipsi alios eligendi post decennium solum habebunt, nisi de consensu Deputatorum Praepositus hoc 

ius ex causa statuerit differendum.  

67. Quod si quis eorum, alia nulla intercedente causa, nisi oblivionis aut modestiae ad tempus non petierit, quod 

a Congregatione fuisset accepturus, cum in nostrorum Catalogum admissus refertur, ab eo tempore censeatur ag-

gregatus, quo expletum fuerit consuetum triennium vel decennium.  

68. Admittere ad Congregationem et ad omnia supradicta pertinebit ad sacerdotes expleti decennii, et stabitur 

maiori parti suffragiorum; ad primam tamen et secundam probationem, ut dictum est, ad Praepositum, et De-

putatos.  

69. Nemo possit expelli e Congregatione, nisi primo in unum locum congregati fuerint omnes presbyteri, qui 

decennium exegerint in Congregatione, numerandum a die qua sunt admissi ad primam probationem, et singuli 

suum suffragium dederint, et quod duae e tribus partibus statuerint id fiat. Quod si in tres partes non poterit fieri 

presbyterorum aequa distributio, tunc servabitur ratio, quae est octo ad tredecim aut quatuordecim, ita ut octo, 

exempli gratia, conficiant duas partes, sive tredecim sint presbyteri, sive quatuordecim.  

70. Nemo possit expelli a Congregatione nisi propter iteratam gravemque pertinaciam, vel grave delictum; sed 

qualia sint singula hujusmodi, stabitur iudicio duarum partium e tribus numerandarum, ut supra.  

 

CAPUT VII 

DE TYRONUM INSTITUTIONE  

71. Admissi ad primam probationem, sive clerici, sive sacerdotes, donec fuerint expleto triennio nostris adscripti, 

eius curae commendantur, qui id muneris in Congregatione sustinet. Is ad fructum animorum omnia referens, 

praeter virtutum singulare studium, quarum maxime compotes esse nostros oportet, curet alia quaedam 

proponere, quae sunt hactenus observata, ut videlicet.  

72. Sacro quotidie inserviant.  

73. A studiis literarum superioris arbitrio abstineant; haec enim moderanda primum, ut Divina sapientia imbuti, 

discant amare nesciri.  

74. Ad mensam, signo dato, sine ulla mora conveniant, ibique ex praescripto, ministratoris vel lectoris officio 

fungantur.  

75. Singuli ministrent, vel legant singulis diebus aut hebdomadis, tam prima quam secunda prandii vel coenae 

hora; qui vero ex eis sacerdotes fuerint ad primam, non nisi mane, ministrare solent.  

76. Lectionem similiter in Ecclesia, ut cuique sua fuerit constituta hebdomada, sermonibus praemittant; intersint 

dum habentur, atque etiam curent, ne quid omittatur eo tempore, quod esse solet instituti. Eam vero ministrandi 

et legendi consuetudinem iam aggregati ad decennium usque retineant, vel circiter, superiorum arbitrio, Praepositi 

scilicet et Deputatorum.  

77. Ubi finem sermones habuerint, quorum quotidie duos vel saltem unum audierunt, ut etiam valetudini 

quadam ex parte inserviant, in aliquam ambulationem veniant.  

78. Vesperi ad orationem in Oratorium se conferant.  

79. A prandio et caena, animi recreandi gratia, per horae spatium eorum quisque in unum cum aliis locum 

adveniat, et omni mitigata severitate, vultu hilariori, modeste tamen sic se gerat, ne alium vel ioco tangat.  

80. Si quis eorum per ianitorem accersatur ab aliquo, statim ad portam domus descendat, se paucis expediat, et 

neminem externorum in cubiculum suum, vel omnino in aedes nostras, inscio Superiore, admittat.  

81. Nec domo, nec soli, nisi facultate ab eodem data, aliquando exeant.  



82. Nulla externorum negotia, vel quaecumque in Congregatione degentibus, sive consuetudine, sive decreto 

aliquo sunt denegata, sine Praepositi etiam licentia, administrent, aut conficiant.  

83. Ab administratione sacrorum, ipsoque sacrario, festis diebus, vix necessitate cogente recedant.  

84. Altare, cuius quisque curam suscepit, ut tempori congruit, ex vicissitudine ecclesiastici mysterii ornet.  

85. Ter in hebdomada assignato confessario peccata sua confiteantur, et qui non fuerint sacerdotes, eius arbitrio 

Eucharistiam accipiant.  

86. Curent, si quid erraverint, ut sponte se correctioni subiiciant.  

87. De congregatione autem, ad quam convenientes in aliqua se culpa esse demonstrant, extat hujusmodi 

nostrorum constitutio.  

88. Congregatio culparum tyronum, idest eorum qui nondum triennium in nostra Congregatione exegerint, sive 

sacerdotes sint, sive clerici, singulis fiet hebdomadis, ut scilicet ad omnium communem veniant, et ea hebdomada, 

in qua non habetur communis, privatim apud illum, cuius curae sunt commendati, ad suas culpas coarguendas 

congregentur.  

89. Adhibere etiam, loco accusationis iam dictae, aliquando solent probati cuiusque auctoris lectionem, ex qua 

saluberrimis vicissim documentis per communicationem et divinorum collationem imbui possint.  

 

CAPUT VIII 

DE PRAECIPUIS NOSTRORUM OBSERVATIONIBUS 

90. Ad excolendos divinore disciplina suorum animos, et ad christianam, veramque pietatem magis 

conformandos, haec praesertim interposita decreta servat Congregatio.  

91. Ter in hebdomada sua peccata sacerdoti ad hoc delecto quilibet confiteatur (nisi aliqua interdum de causa 

permittatur ab ipso quispiam aliter facere). Hanc tamen consuetudinem a S. Philippo patres instituti perutilem ad 

salutem aeternam volunt et praedicant. Ad Eucharistiam similiter sumendam se paret sumatque, si videatur eidem, 

cui confessus fuerit.  

92. Congregatio, ut dicimus, culparum decimoquinto quoque die perpetuo fiat, in qua non modo sacerdotes 

intererunt, sed clerici laicique omnes nostrae Congregationis, et a novissimis ad primos quisque commissam a se 

aliquam in consuetudine familiari culpam, etiam levem, flexis genibus accusat, et quoquo modo alicuius animum 

offenderit, petit ab illo veniam.  

93. In hac tamen accusatione publica nulla earum rerum mentio est, quarum secreta apud sacerdotem debet esse 

confessio.  

94. Nemo ex sacerdotibus alios corrigat, qui decennium sacerdotii non expleverit in Congregatione.  

95. Statuo igitur die, congregatis omnibus, invocato primum, ut moris est, a Praeposito in sacris precibus Spiritu 

Sancto, ille e sacerdotibus, cuius est ex ordine alios corrigere (solent enim in huiusmodi munere sibi invicem suc-

cedere) in sella ad Praepositi dexteram locata vocatus assidet, et perbrevi sermone ad inflammandos in Deum 

animos utiliter praemisso, fungitur in spiritu lenitatis officio correctoris, ac dum clericos corrigit et sacerdotes, caput 

detegit, quod in laicis corrigendis non solet.  

96. Praepositum insuper corrigendum detecto capite stans admonet.  

97. Laici et clerici, ubi suas culpas accusaverint, correcti et a Praeposito de aliqua vitiosa consuetudine 

emendanda, vel laudabili retinenda, quam brevissime etiam admoniti, simul discedunt. Singuli deinde sacerdotes, 

qui adhuc infra triennium approbationem expectant, se se culpant; his pariter abeuntibus, remanent caeteri 

sacerdotes, quorum accusatione expleta et correctione adhibita, Praepositus Deo gratias agit precibus consuetis.  

98. Praescribetur autem forma, ut dici solet, poenitentiarum, quam in illis conscribendis nullo modo transgredi 

liceat. In schedulis autem scriptae, eodem die quo fuerint accusatae culpae, vesperi in triclinio, sub coenae finem, 

per manus e sacculo singulis distribuantur.  

99. Hac distributione facta, ut sorte obvenerit, ordinatim et aperte legat coram omnibus quisque suam.  

100. Eligetur praeterea, ut supra diximus, aliquis ex senioribus, qui Correctoris officio fungatur. Hujus erint 

unumquemque e nostra Congregatione, etiam Deputatos et Praepositum, clam corrigere: quod tamen munus omni 



mansuetudine et animi lenitate exequetur, se ipsum, ut ait Apostolus, considerans ne et ipse tentetur, ita ut se potius 

et vitia sua corrigere videatur, ut hac ratione fratres ad meliorem frugem reducat.  

101. Quod domesticae tandem disciplinae studium postulat, ea hebdomada in qua nulla est communis accusatio 

culparum, laici omnes nostrae Congregationis cuivis ministerio assignati apud Ministrum convenire debent, ut ab 

illo erudiantur et ad tenendam salutis aeternae viam benigne instituantur.  

102. Ad haec, ne nostri inflammentur avaritia, vel ambitione prolabantur, ne modestiam leniter abiiciant vel 

temere auctoritatem teneant, his, quae sequuntur, constitutionibus, aliqua ex parte cautum est.  

103. Quo Deo divinisque rebus expeditissime quicumque admittuntur in Congregationem se tradere possint, id 

maxime videbunt in primis, ne quid litigiosum sit ullo modo in rebus familiaribus, quaes habent, sciantque cuius-

libet anni redditus expendendos in bonos, quos ipsi iudicaverint, usus, neque quicquam cumulandum. Ne quis 

scilicet e nostra Congregatione ullam curam ponat in divitiis parandis; immo vero ex censu pro suis cuique facul-

tatibus in commune commodum Congregationis libere conferendum est. Quod a nostris adeo servatum est 

hactenus, ut si quis ob inopiam id non praestiterit, vel praestare intermiserit, statim atque de suo abundantior quo-

quo modo factus est, pecuniam pro rata portione dare ac consentaneum semper visum est stipendiis propriis 

militare, et a rebus etiam Congregationis tanquam ab alienis abstinere, quibus ipsa debet in primis non habentes 

unde vivant sustenare suos.  

104. Nec propterea pecuniam imperat Congregatio, dum exigit, quod ab hilari datore ex instituto pro victu 

offertur, idque etiam prout cujusque facultates ferunt.  

105. Possunt etiam Praepositus et Deputati partem, vel totum assignatorum proventuum, remittere, si eis 

videatur aliqua de causa id faciendum.  

106. Omnia saecularia negotia interdicuntur nostris, nisi aliquid justa de causa mandetur expediendum a 

Praeposito et quatuor Deputatis.  

107. Nulli ex nostris, quamvis fuerit requisitus, profiteri licebit sub aliqua congregatione, vel societate extra 

domum, vel aliquod onus suscipere sine consensu Congregationis.  

108. Cum sint multi in Ecclesia Dei, qui audiendis Monialium confessionibus aut dant operam, aut dare optime 

possunt, propterea, ne quis ab instituto Congregationis nostrae proprio possit abduci, statutum est ne nostrorum 

aliquis se se obliget aut dedat confessionibus audiendis, moribus reformandis, rebusque earum gerendis. Idem 

dicimus de seminariis, collegiis, congregationibus, societatibus, aut aliis universitatibus, rebusve earum quomodo-

libet tractandis.  

109. Nemo episcopus, praesul aut aliqua, quaecumque ea sit, dignitate ornatus recipiatur in aedes 

Congregationis, ut in iis una cum nostris moraturus habitet, etiam si id fiat ad aliquod tempus.  

110. Nulla ecclesiastica beneficia petere aut accipere unquam omnino possint: habita olim, si residentiam 

personalem non requirant, poterunt retinere.  

111. Dignitates ullas nemo possit accipere, nisi Pontifex jubeat.  

112. Nec licebit absque Praepositi et quatuor Deputatorum consensu frequentare curias, neque officia vel 

beneficia pro se vel pro aliis exposcere.  

113. Nulli sit proprius famulus: si qua aliquem necessitas premet, deferet ad Praepositum, qui una cum quatuor 

Deputatis, quid eis opus sit, curabit.  

114. Nec sinat quis pueros ingredi cubiculum suum, nisi ducantur ab aliis qui testes intersint; reliquos admodum 

parce admittant, sed vocati, deorsum ad illos se conferant.  

115. Non admittatur aliquis ad quoscumque ordines ecclesiasticos absque consensu sacerdotum, qui decennium 

exegerint in nostra Congregatione: eodem modo, nec ad sermones habendos, vel confessiones audiendas, sicut alibi 

dictum est.  

116. Nemo librum imprimendum det absque licentia Praepositi et Deputatorum.  

117. Nulla lex a Sanctissimo confirmanda proponatur, nisi prius in eam consenserint presbyteri exacti in 

Congregatione decennii.  

118. Quando lex aliqua universalis constituenda est, sacerdotes omnes intersint; qui expleverint triennium 

votumque consultivum habeant, decisivum vero tantum qui decennium compleverint.  



119. Cum aliquid gerendum proponitur, antea publica et libera de ea re habeatur a patribus consultatio; deinde 

aliquot transactis diebus suffragia erunt secreta, nisi foret rei necessitas, utilitas, vel etiam aliquando modicitas, 

expediri statim post consultationem, de Congregationis sententia per secreta suffragia, cogant.  

120. Sed sicut dictum est, licet sacerdotes omnes admittantur, qui exegerint triennium in Congregatione 

votumque consultivum habeant; decisivum tamen solummodo illi, qui decennium expleverint.  

 

CAPUT IX 

DE VESTITU ET CONSUETUDINE FAMILIARI 

121. Has praeterea constitutiones et observationes ad externam nostrorum hominum modestiam exhibemus. Ipsi 

ad interiorem animi virtutem habendam adhibere non negligant.  

122. Nemo ex fratribus nostris aut patribus sericum quicquam in suis vestibus gerat, praeter breve pressumque 

verticis operculum confovendo capiti, et velum interiori pileo insuendum.  

123. Forma item vestium semper servabitur conveniens clericis saecularibus.  

124. Nostri laici gerent vestem demissam usque ad genua, paulo vero inferius pallium.  

125. Qui ex domesticis impensis vestiuntur, quoties opus fuerit Ministrum adeant, vel ipso absente, Praepositum, 

eique proponant quibus indigent; ipsi autem ad subveniendum expositi, quo charitatis affectu valent, eorum 

petitionibus satisfaciant.  

126. In vestitu, incessu, sermone, actione, gestuque omni decorum servent, modestiamque omnem singuli 

praeseferant; nulla tamen appareat nostrorum actio, ut dicitur, singularis a vulgari et communi bonorum et sim-

plicium virorum moribus discrepans.  

127. Quamquam vero nostrorum est consuetudo peculiaris, ut se invicem honore praevenientes et sibi invicem 

obsequentes, quisque velit, ad demittendum animum, infimum inter alios tenere locum; ne tamen perturbetur quasi 

cuiusdam antecessionis aut aetatum ordo, praesertim publice in sedendo et incedendo, aliisque actibus huiusmodi, 

ex sacerdotibus praecedent illi, qui priores fuerint sacerdotes, ex quo admissi sunt in Congregationem; ita tamen, 

ut si quis ex clericis exacti triennii promotus fuerit ad sacerdotium, tyronibus sacerdotibus, illis videlicet, qui 

nondum triennium in Congregatione exegerint, praeferatur. Laici autem semper clericis postponentur.  

128. Post prandium et coenam morabuntur omnes nostrae Congregationis homines in loco deputato per horae 

unius spatium, quo elapso, omnes in suum cubiculum se se conferent.  

129. In electione vacantium cubiculorum erit optio penes seniores sacerdotes, nisi aliter visum fuerit Praeposito 

et Deputatis.  

130. Domo non egrediatur quisquam ex nostris sine permissu Praepositi, nisi expleverit decennium in 

Congregatione; exacto enim triennio ad hoc usque tempus illos, vel maxime sacerdotio nondum praeditos, 

Praepositus, per se vel per alium, peculari quadam cura ad virtutum progressus iuvare solet.  

131. Invitatus ad prandium vel ad coenam extra domum nemo accedat, absque permissu Praepositi.  

132. Nemo externorum ad prandium vel ad coenam inscio Superiore invitetur, multo etiam minus hospitio, nisi 

uno omnium consensu Praepositi et Deputatorum.  

133. Ex exteris aliquem nullus patrum aut fratrum invitet ad praedia quaecumque nostrae Congregationis, nec 

recipiet, ut secum ibi moretur, sine consensu Praepositi Congregationis.  

134. Nullus abesse ultra mensem a Congregatione permittatur a Praeposito, sive in patriam profecturus sit, sive 

alio, nisi de consensu etiam Deputatorum.  

135. Nullus e nostra Congregatione in Baptismate, aut alio sacramento quempiam suscipiet.  

136. His apte, congruenterque addenda sunt etiam nonnulla, quae diuturna consuetudine recepta et probata 

studiose retinentur a nostris.  

137. Litanias enim in Oratorio vesperi singulis hebdomadis singuli sacerdotes recitant.  

138. In divino Sacrificio Missae, non solum singuli quotidie clerici laicique deserviunt, sed sacerdotes complures, 

laude quidem digni, sunt administri.  



139. Mensae praeter laicos et clericos, qui perpetuo ministrant alterni, singuli etiam sacerdotes vespere singulis 

diebus ministratores adsunt.  

140. Neque desunt ex nostris, qui se frequenter ad domos infirmorum hospitales conferant, ut opera sua 

aegrotantes iuvent.  

141. Domi vero cum quis nostrum aegrotaverit, omnes frequentes adsunt, subveniunt, consolantur, inserviunt, 

confirmant quam diligentissime.  

142. Cum autem morti proximus quis fuerit, signo dato conveniunt omnes, tam sacerdotes, quam caeteri, ut 

divinam morienti misericordiam unanimiter exposcant.  

143. Si quando alterum quis verbo offenderit, vesperi inter coenandum, re dubia iam explicata, flexis in medio 

triclinio genibus, faciens se reum, veniam ab illo petit, quem offenderit; is vero assurgens idemque faciens, culpam 

in se saltem convertit, quod occasionem dederit; iniurosus autem merita afficitur a Praeposito poena, aliquando 

levi, aliquando nulla.  

144. Poena autem, quae culpis in congregatione bis in mense accusatis imponi solent, sunt hujus fere generis: 

trium priorum sacerdotum, aut novissimorum pedes in mensa deosculari; psalmum, cujus initium De profundis, 

submissa voce, extensis brachiis, vel psalmum Miserere, coniunctis manibus medio in triclinio recitare; in novissimo 

mensae loco recumbere; humi sedendo cibum capere; auxiliares preces ab ingredientibus triclinium flexis genibus 

flagitare, vel easdem petere ad delenda ante obitum poenitendo peccata; ante mensae accubitum aliquid a singulis 

recumbentibus eleemosynae nomine petere; secundae mensae ministrare, vel in ea lectoris officio fungi; sacram 

Beatae Mariae Virginis coronam pro Summo Pontifice, aut pro mortuis nostris recitare; infirmos, qui sunt in 

domibus hospitalibus, invisere, et aliae his persimiles.  

 

CAPUT X 

DE TRICLINIO ET COMMUNI MENSA 

145. Assumenda tandem est tractatio mensae ad pium in triclinio convictum instructae, ubi singulis nostrum 

idem genus, eadem portio cibi potionisque suppetit. Legitur ipsa italice, quandoque inter coenandum, arbitratu 

Praepositi vel Ministri, hoc fere scripta exemplo.  

146. Cum primum prandii aut coenae datum fuerit signum, unusquisque nostrum in omni prorsus opere ac 

negotio cessans, ad triclinium se confert. Inter eundem silentium facit, etiam dum a mensa ad locum pervenerit, in 

quem homines nostri ad animum recreandum convenire debent.  

147. In ipso primum ingressu, capite inclinato, veneratus imaginem sacram e conspectu propositam; deinde 

consueto reverentiae signo salutans alios, modestus ac silens prope mensam, ut suo stat quisque loco, nec epulas 

appositas, nec alios ingredientes curiose circumspicit.  

148. Praepositus, vel qui eius absentis locum obtinet, postquam tantisper expectaverit dum ex cubiculis convenire 

huc omnes potuerint, clare ac distincte ex praescripto S. Romanae Ecclesiae mensae benedicit et in primo loco ipse 

Praepositus assidet; deinde alii, ut quotusquisque solet in Congregatione praecedere.  

149. Si quis vero tardior, lectione tamen latina nondum absoluta, advenerit, stans prope ianuam orat paulisper 

tacitus et, Praeposito reverentiam exhibens, proxime post alios omnes assidet: Praeposito enim absenti, reverentiae 

et obsequii causa, non autem aliis, proprius relinquitur in mensa locus.  

150. Post latinam tamen mensae lectionem non ingredietur, donec ad mensam iterum instructam consueto signo 

convocetur, ut ad benedictionem et gratiarum actiones omnes conveniant. Excipiuntur tamen confessarii, quibus 

permissum est festis diebus, etiam absoluta mensae lectione, ad prandium venire.  

151. Mensae initio, donec Praepositus ad cibum capiendum se expediat (antequam enim incipiat, duos ad 

summum versus lectionis attendit), nemo quicquam attingit in mensa; cavent etiam ne strepitus a principio nimius 

audiatur.  

152. Singuli ex nostris iis contenti erunt, quae ipsis apponuntur in mensa, nihil praeterea exposcentes, vel per se 

ipsi deferentes, nisi Praepositi vel Ministri fruantur licentia; qui et promptiores largientur et providebunt, quae 

opus esse et expedire unicuique iudicaverint.  

153. Si earum rerum, quae in mensam inferri solent et apponi, aliquid cuiquam deerit, ipse quidem per se a 

ministris exiget; eius tamen curae potius erit, qui propior consideat.  



154. Fit in mensa silentium semper, modo non incurrat exceptio. Fit enim loquendi potestas proponenti, vel 

respondentibus ad rem dubiam explicandam; praeterea denuncianti post coenam nostrorum precibus commen-

dandos; Praeposito demum vel Ministro, cum quid occurrerit, quod lectori committi non potuerit nec differri 

debeat; alioquin silentii lex, quam etiam Praepositus astringitur, est observanda.  

155. Nemo in mensa literas legat, nec Ianitor eas deferat, vel alicui quicquam denunciet comedentium. Quod si 

quae imminens urgeat necessitas, negotium cum Praeposito, aut cum eo qui in illius loco succedit, collatum prius 

exequitur ex consensu. Idipsum servet, donec ex triclinio eo perventum fuerit, quo animi causa nostri omnes 

conveniunt.  

156. Post epulas, ablata mensa, singuli surgente Praeposito surgunt et egressi ita stant prope mensam, ut, si 

commode id fieri possit, qui sedentes extremos occupabant locos, stantes occupent medios, et qui sedebant medii 

stent extremi, singuli recto consistentes ordine. Praepositus solus dignitatis causa paululum a caeteris disiungitur. 

Hic igitur situs et ordo, quo Deo Optimo Maximo gratiae referuntur; quibus peractis egrediuntur bini ex triclinio, 

ut qui in mensa primus post Praepositum sedebat, ipsi egredienti se adiungat, ac caeteri deinceps eodem ordine.  

157. Nemo in triclinio vel in proximo vestibulo, ubi solum ab abluendas manus licet consistere, aliquam praeterea 

moram faciat.  

 

A) LECTOR ET LECTIO MENSAE 

158. Non solum corpori, sed etiam menti proprius suppeditari debet in mensa cibus. Sacra igitur ante alios libros 

leguntur Biblia; deinde pia quaecunque commentaria vel monumenta, postremo superioris arbitrio, liber alius, in 

quo vel probatae Sanctorum historiae, vel salutaria documenta italice habeantur.  

159. Lector autem ante prandium vel coenam in suggesto se librosque parat ad legendum in suggesto se librosque 

parat ad legendum; stat nudato capite, dum preces adhibentur ad mensam et ubi versum illum protulerit Iube 

Domne benedicere, expectaveritque, donec omnes consederint, ipse etiam sedens, tecto ac recto capite, clara voce, 

dictincte atque explicate legit.  

160. Lectione iam in suas partes sapienter distributa, ab ultima non cessat, nisi iussus a Praeposito; nec is jubet, 

nisi ultra dimidium prandium vel coenam.  

161. Quod superest in mensa temporis, in quaestione, ut moris est, ponenda, ac responsionibus declaranda 

traducitur.  

162. Lectoris erit non modo in mensa, quos diximus, legere libros, sed ad rem dubiam ponendam invitare: singulis 

item hebdomadis, semel, ut minimum, eorum, qui benefici fuerint in nostros scripta nomina recitare; quaecumque 

tandem verbis aut scriptis a Praeposito seu Ministro jussus fuerit, referre. Nihil enim praeter ea legere, aut nunciare 

debet, quam quod sibi fuerit ab ipsis impositum.  

163. Correctus lector verba correctioris eodem syllabarum sono, quo ille pronunciavit, repetat; corrector autem 

ad hoc electus vocabulum solum, in quo erratum est, corrigere modeste, nec alia verba interponere curet.  

164. Legendi finem lector faciet cum Praepositum audierit verba illa pronunciantem Et reliqua. Tunc ille prolato 

versu Tu autem Domine miserere nobis, et sacerdote clara voce admonito, cui sit res dubia ex ordine proponenda, 

descendit et exhibita Praeposito reverentia, assidet in mensa, ut comedat.  

 

B) RES DUBIAE IN MENSA PROPONENDAE 

165. Post lectionem continuo unus aliquis ex sacerdotibus (id enim ipsi singuli, quorum est expletum in 

Congregatione triennium, praestare solent) singulis diebus, mane et vespere, ex literis Sacris, ex morali disciplina, 

vel ex praeceptis optimae mentis et conscientiae aliquid proponit, quod possit in dubium vel controversiam venire; 

cavet tamen, ne quid arduum, obscurum, aut nimis exquisitum ponat, quominus valeant singuli respondere. Si 

quando tamen aliquis non aliud responderit, quam se aliorum communi iudicio stare, datur id modestiae potius, 

quam inscitiae.  

166. Is autem, cui muneris eiusmodi dies obvenerit, etiam si lector, ut moris est, non commonefecerit, per se 

proponit.  

167. Si quis tamen externorum ad mensam vocatus adsit, non nisi iubente Praeposito, vel alio in eius locum 

constituto; neque enim tunc lector, ut alias, ipsum praemonere debet.  



168. Absenti is ad proponendum succedit, qui proximus post illum in mensa sedere consuevit.  

169. Si quis etiam tardior ad proponendum videatur, quod oblivione vel negligentia accesserit imparatus, 

Praepositi est exposcere altiori voce, aut vicinioris convivae submissa commonefacere.  

170. Duae quidem quaestiones esse solent, quae dubitationem habentes ponuntur in mensa: explicant alterutram 

singuli; solus qui proponit, ut omnem dubitationem ultimus tollat, praemeditatus ad utramque respondet.  

171. Respondentium is primus esse debet, qui proponenti proximum inferiorem locum in mensa tenet; deinde 

alii sacerdotes expleti in Congregatione triennii eodem ordine.  

172. A responsis, quae debent esse quam brevissima, recedat omnis apparatus et ostentatio: proponitur enim 

explicandum quod dubium est omnium nomine, ut quisque quasi discipulus a praeceptore interrogatus 

respondeat, etiam is qui proposuit.  

 

APPENDIX 

De ipsis tamen Constitutionibus haec habentur.  

Si quid ambiguum fuerit in nostris Constitutionibus, Praepositus et deputati declarabunt; nullo tamen modo 

possint eas immutare, derogare, aut aliqua ex parte innovare, vel novas condere.  

 

A) APPENDIX PRIMI CAPITIS CONSULTO SEPOSITA  

In Oratorio nostro ad Vesperum quotidie, dato signo, lampade ac luminibus accensis, horologio item arenario 

super altare posito ante sacram Beatam Virginem Mariae imaginem, a solemni Christi Domini Resurrectionis die 

usque ad Kalendas Novembris, hora diei XXIV; ex Kal. autem Novembris ad Sanctum Pascha, prima noctis orationi 

praefinita est; festis vero diebus etiam a secunda; habetur enim sermo, fitque concentus musicus.  

Est autem orandi ritus, ut ubi dimidiam horam taciti in oratione, ut dicitur, mentali traduxerint, accensis ab 

aedituo reliquis in altari luminibus et signo dato, sacerdos, ad quem per hebdomadam pertinet, Litanias incipiat et 

preces consequentes, alternis etiam multitudinis congregatae vocibus recitandas, sibi solas reservans orationes. 

Cum vero ad pacis orationem pervenerit, cujus est initium Deus a quo sancta desideria etc., duo confestim ex Oratorii 

fratribus vel ministris sacras clementissimi Jesu ex altari sumentes, imagunculas sacerdoti primum genuflexo 

osculandas praebent. Exosculanti autem, dicentique hinc atque inde Pax tecum, inclinato ipsi capite respondent Et 

cum spiritu tuo. Deinde singulis, qui sunt in Oratorio, cum salutatione, qua sacerdos usus est, eas ad osculum 

sanctum offerunt. Caeteris interim orationibus absolutis, petit ab omnibus clara voce, ut a Deo iugem in eius cultu 

et servitute perseverantiam precentur, quinquies secreto orationem Dominicam et Angelicam salutationem 

recitantes. Dicit enim: Petamus, quaeso, nobis in Divinis perseverantiam, recitantes etc. His adhibitis precibus, petit ite-

rum ut pro Summo Pontifice, Cardinalibus, aliisque sacerdotum Primariis, pro christianorum Principum concordia, 

fidei propagatione et haeresum extirpatione atque improborum hominum obtinenda conversione, utramque bis 

repetant; tum inde semel pro fratribus Oratorii vita defunctis, precantes illis requiem sempiternam. Postea, versu 

illo prolato Dominus det nobis suam pacem, antiphonam Beatae Mariae pronunciat, vel Salve Regina, vel aliam tempori 

magis congruentem. tandem, qui pacis osculo per sacras imagines primum alios, deinde seipsos invicem salutarunt; 

quaecumque acceperint eo tempore orationibus commendanda, referunt sacerdoti, qui omnes adhuc obsecrat, ut 

velint pro eiusmodi rebus orationem Dominicam et Angelicam salutationem semel repetere, et Sanctissimum Iesu 

nomen quiquis invocare. Ea prece completa, cum ipse versum pronunciaverit Divinum auxilium maneat semper 

nobiscum, et ad osculum usque terrae se se omnes inclinaverint, Oratorium dimittitur.  

Hic perpetuus est orationis usus, exceptis secunda, quarta et sexta feriis, tota praeterea Maiori Hebdomanda: his 

enim diebus ob memoriam flagellorum, quibus innocens pro nobis Christus Dominus caesus fuit, se omnes in Ora-

torio flagellis caedunt. Est autem consuetudinis et instituti (nisi hujusmodi dies festi sint, aut hebdomadae 

Resurrectionis Domini nostri Iesu Christi) ut post horae dimidiae tacitam orationem, quam mentalem appellant, 

statim aliqui ex Oratorii custodibus vel curatoribus flagella ex funiculis crebris contexta nodis distribuentes, missis 

foras (si qui sint) pueris, ianuis, fenestrisque diligenter clausis, lucernula tantum accensa, quae sit intra eius artificii 

laternam super altare tunc positam, ut tantum inde Christi cruci affixi nitida, nihil tamen fulgoris ermittens 

appareat imago, caeteris extinctis luminaribus, tenebras obducant. Tunc sacerdos clara, lugubrique voce pronunciat 

versum:  

Jube Domine benedicere. Passio Domini Nostri Jesu Christi sit semper in cordibus nostris. R. Amen. 



Recordemini, fratres carissimi, quod Dominus noster Jesus Christus fuit pro nobis venditus; osculo traditus, ad Annam 

primum, et deinde ad Caipham Pontificem ductus, et postremo in Praetorium ad Pilatum, ubi fuit ad columnam ligatus et 

flagellatus, spinea corona coronatus, ac veste purpurea circumdatus, alapis percussus atque consputus; et Judaeis traditus ut 

crucifigerent; ad Calvariae locum deductus, et crucifixus, et cum eo crucifixi sunt latrones duo, unus a dextris et alter a sinis-

tris; et cum dixisset, Sitio, porrexerunt ei acetum, quod cum accepisset, dixit: Consummatum est. Et inclinato capite emisit 

spiritum. (Hic singuli sibi pectus pugno tundunt.) Deinde unus militum lancea latus ejus aperuit et continuo exivit sanguis 

et aqua; et de cruce depositus, fuit in monumento novo sepultus; tertia autem die resurrexit a mortuis. Tu autem, Domine 

miserere nobis. R. Deo gratias. Sequitur: 

Servite Domino in timore, et exultate ei cum tremore. Apprehendite disciplinam, ne quando irascatur Dominus et pereatis 

de via justa.  

Ad haec verba arreptis funiculis nudatum corpus tamdiu verberent, donec psalmi L., nempe Miserere, cum versu 

Gloria Patri etc., et psalmi CXXIX, cuius initium De profundis etc. in cuius fine dicunt, Requiem aeternam etc., versus 

alterni devote pronunciantur. Insuper orationes: Fidelium Deus omnium conditor et redemptor etc., et: Deus, qui culpa 

offenderis, etc., ad cuius finem fit, signo dato, flagellorum finis. Sacerdos autem ad orationem Dominicam et ad 

salutationem Angelicam quinquies repetendam hortatur; deinde bis pro Pontifice etc. et semel pro fidelibus 

defunctis, ad eundem plane modum, quo aliis diebus orare solent, in quibus abstinent a verberibus. Hoc interim 

spatio, singuli in tenebris et silentio suis se vestibus induunt. Post haec cantici Simeonis, videlicet Nunc dimittis 

servum tuum Domine etc., versus alternos recitant. Parat interim se custos, ut cum illa verba audierit Lumen ad 

revelationem gentium etc., laternam aperiens, lumina rursus accendat. Sequitur sacerdos orans De pacem Domine etc., 

et oratione illa absoluta Deus a quo sancta desideria etc., offerentur ad pacis osculum imagines sacrae eodem penitus 

ritu, quo aliis feriis. Additis interim orationibus aliis consequentibus, subdit orans Dominus det nobis suam pacem; 

respondent Et vitam aeternam. Amen. Postremo sanctam Virginem Deiparam salutant antiphona consueta, ut anni 

tempus apte congruenterque postulat, itemque caetera, ut in aliis feriis, in quibus nullus est flagellorum usus.  

 

B) EXERCITATIONES, IN QUIBUS VERSARI SOLENT  

DOMINICIS ET ALIIS FESTI DIEBUS 

Aedituus, vel quivis alius custos mature diebus dominicis fores Oratorii mane aperit. Lector succedit ad 

lectitandum librum optimi cuiuspiam argumenti ac salutaris tractationis, donec frequentiori concursu facto, 

Praefectus, vel adjutor, flexis genibus ad pie meditandum aliquid proponit; postea Litanias ac caeteras orationes 

prosequitur, sicut Vesperi moris est quotidie facere. His absolutis, unus aliquis sacerdotum, qui ad audiendas 

confessiones non sunt deputati, ex Evangelio sermonem habens ad diem recurrente, simplici stylo, ad peccata 

cavenda, ad optimos mores retinendos, ad omnem denique conservandam pietatem, hora non amplius dimidia 

adhortari solet auditores. Sermone habito et oratione Dominica, Angelicaque salutatione repetita, interrogat 

Praefectus, adsitne aliquis, qui noverit quempiam ex fratribus aegrotare, ut statim ad hoc muneris delectos, vel 

quos maluerit, mittat, qui languentem visitent, consolentur, moerore vel inopia sublevent, ad peccatorum 

confessionem atque ad dolorem patienter placideque ferendum hortentur. Infirmi fratres nomen et habitatio 

scribitur in tabella, ne visitationis et orationis praetermittatur officium. Septem deinceps ex fratribus ad septem 

Urbis Ecclesias religione et sacris Pontificium indulgentiis toto Orbe celebres, ac tres ad tria publica infirmorum 

hospitia mittuntur, ut quisque suam, quae sortito obtigerit, vel Ecclesiam, vel domum hospitalem semel infra 

hebdomadam visitet. Festis enim diebus ad haec pietatis officia fere omnes commeant. In his autem exercitationibus 

impendunt fere horam cum dimidia. Die autem Dominica, quaecumque ultima mensis erit, praemonentur ut ad 

Sinaxiam se praeparent, ad Eucharistiam scilicet sumendam: hoc enim Sacramento prima quavis die mensis 

Dominica se communiunt, et a prandio in Oratorio, vel in schedulis compendiaria quaedam documenta scripta, vel 

sanctorum imagines chartaceae distribuuntur, ut suam quisque accipiat, et quid per Sanctum, cujus imago sibi 

obtigit, a Domino petere debeat, subscriptum in illa cognoscat.  

 

C) ALIAE A PRANDIO EXERCITATIONES TAM IN DOMINICIS,  

QUAM IN ALIIS FESTI DIEBUS 

Post officium vespertinum festis quibusque diebus in Ecclesia nostra decantatum et sermonem habitum, statim 

ex presbyteris nostris ac laicis, cum externis Oratorii fratribus aliisque plurimis, ad suburbanum peculiarem locum 

frequentes conveniunt, ubi super herbam considentes, primum qui musici sunt, pium aliquod, sacrumve carmen 

concinunt; deinde quispiam sermonem non minus pietate, quam elegantia ornatum, ad Oratorii Praefecto in scriptis 



traditum, recitat memoriter: quo habito, rursus concinunt. Surgit post haec Oratorii Praefectus, vel alius cui sit a 

Patribus demandatum, qui aliquod ad pie christianeque vivendum quam brevissime proponens argumentum, 

alterum ad dicendum invitat, ac deinceps tertium, imo, si tempus id postulet, etiam quartum, qui omnes ad rem 

propositam pari brevitate ac pietate ad suam et audientium utilitatem sermocinantur. Cum fuerit dicendi finis, 

hymnus concinitur, ac demum omnes ad propria vel ad Oratorium revertuntur. Dum vero per aestivi caloris 

molestias ad huiusmodi loca non licet exire, in aliquod templum ad eas exercitationes se se conferunt. At hyeme, 

ex Kalendis Novembris usque ad Sanctum Pascha , festis diebus vesperi ad salutationes Angelicae signum in 

Oratorium itur. Durat dimidiam horam mentalis oratio, Litaniae recitantur, vel a Musicis concinuntur; oratio 

Dominica, Angelicaque salutatio ad solitum numerum repetuntur (cum fit concentus musicus, trina est haec 

repetitio); antiphona sanctae Mariae Virginis pro temporis opportunitate mutata canitur, pium aliquod canticum 

musicis legibus concinnitur. Sacerdos ex nostris, quotusquisque est in serie sermocinantium, Dei verbum adstanti 

populo, qua potest utilitate ac facilitate, per dimidiae horae spatium ministrat; rursus concentus efficitur; ter prece 

consueta oratur Deus, Virgoque Deipara salutatur ac caetus dimittitur.  

 

D) EXTERNORUM IN ORATORIO MUNERA 

Ex externis Oratorii fratribus eligitur a Praefecto in primis Rector, qui aliorum officiis praesit; aeditui, vel custodes 

duo aut quatuor, qui Oratorium scopis verrant, lampades et candelas accendant, flagellorum, horologii et altaris 

ornandi curam gerant; duo item vel quatuor aegrotantium curatores, qui infirmos fratres visitent. Aliqui etiam 

eliguntur, qui oblatam sponte pecuniam, vel aegrotantium fratrum, vel domorum hospitalium, vel demum Oratorii 

commodo sincere ac diligenter attribuant; nec omnino accipiant, nisi quam sciunt sponte oblatam, ut illud Apostoli 

dictum revera servetur: Non vestra, sed vos. A secretis etiam aliquis deligitur, qui in libro quaecunque tractantur, 

notat. Praeterea Lector, qui pias lectiones diebus festis praemittit orationi. Ad infirmos item, qui sunt in 

valetudinariis, quolibet festo die perferunt corporis refectioni utilia, medico probata.  

Expensarum autem Rectori et Oratorii Praefecto singulis mensibus, imo quoties eis liberuit, rationes ex 

praescripto referant. Nihil enim iuris aut potestatis est hominibus exteris et laicis in Oratorii rebus, praeter admi-

nistrationem a Praefecto Oratorii traditam.  

 

E) HORUM ELECTIONIS ORDO 

Quarto quoque mense eliguntur exteri fratres ad ejusmodi munera, hoc plane modo. Oratione Dominica et 

salutatione Angelica recitatis, his Praefectus solet precibus divinum auxilium invocare, videlicet: Veni Sancte Spiri-

tus, reple etc. Respondetur: Et tui amoris etc. v. Emitte spiritum tuum, et creabuntur. Respondetur : Et renovabis faciem 

terrae. Oratio: Deus qui corda fidelium etc. Actiones nostras etc. Declaratis et publicatis, recitatur hymnus Te Deum etc., 

antiphona Beatae Mariae; oratio Gratiam tuam etc.; antiphona, Da pacem etc.; oratio, Deus a quo sancta desideria etc.; 

item oratio Dominicae eo temporis recurrentis, vel sancti, cujus festum celebrari contingat. Electis pia aliqua 

documenta, aut observationes brevissime leguntur.  

 

ADMONITIO 

Cum sit Congregatio nostrae liberum omnes graviter delinquentes, vel statum ejus perturbantes, de convictu et 

familia suorum dimovere ad depellere; cum satis item persuasum sit, vix quemquam suae negligentem salutis diu 

permansurum, ubi et progressus ad virtutes et perfectorum pia aemulatio esse debet, Sanctus Institutor asseruit 

neminem penitus has Constitutiones obligare ad peccatum velle. Ipse Deus arbiter, praemia pro pietate daturus 

aeterna, sit sua nobis benignitate propitius. Amen.  

(Finiunt Instituta Congregationis Beati Philippi, sive Oratorii Romani Sanctae Mariae in Vallicella, Sanctae Sedis 

Apostolicae auctoritate condita, recognita et confirmata).  

